
Shri Venkateshvara Shatakam

શ્રીવેઙ્કટેશ્વરશતકમ્

વિધાય ગુરુવન્દનં મહિતવિઘ્નરાડ્વન્દનં
મદિષ્ટસુરવન્દનં તદનુ ભારતીવન્દનમ્ ।

અમન્દબુધવન્દનં નિખિલવિદ્વદાનન્દનં
વદામિ શતકં બુધા વૃષગિરીશ્વરાનન્દનમ્॥ ૧॥ (શતકં મુદા)

શ્રીમદ્વેઙ્કટનાયકાર્યપૃતનાપાલસ્ય યસ્યાજ્ઞયા
યદ્વેત્રાગ્રવિચાલને ત્રિભુવનં સંરક્ષિતાવસ્થિતમ્ ।

પ્રત્યૂહાદ્રિવિભેદનાશનિનિભં મોક્ષપ્રદં જ્ઞાનિનાં
વન્દે સૂત્રવતીપતિં  તમનઘં વિઘ્નોપશાન્ત્યૈ સદા॥ ૨॥

પૂર્વં વ્યાસપતઞ્જલિપ્રભૃતિભિર્યચ્છાસ્ત્રષટ્કં કૃતં
ધાત્રા વેદચતુષ્ટયં વિખનસા સૂત્રં ચ યદ્યત્કૃતમ્ ।

તેષાં તત્ત્વપદાર્થવેદિનમહં વેદાન્તવંશામ્બુધે
રાકાચન્દ્રમનન્તદીક્ષિતગુરું વન્દે શ્રિતજ્ઞાનદમ્॥ ૩॥

શ્રીમદ્વેઙ્કટનાયકક્ષિતિપતેરક્ષીણલક્ષ્મીવતઃ
ક્ષોણીં  કાઙ્ક્ષય ચિત્રવાટનગરે તસ્મૈ સુપુત્રં દિશેઃ । (ક્ષોણીકાઙ્ક્ષિત)

ક્ષોણીરક્ષણદક્ષમક્ષયકૃપાવીક્ષાસુસંરક્ષિત-
ક્ષોણીનિર્જરદ[પ]ક્ષમક્ષયસુખાપેક્ષાવતામિષ્ટદમ્॥ ૪॥

શારદામ્બુજવિભાસુરાનના
શારદા મદવને વિશારદા ।

શારદેન્દુધવલા મમાનને
સર્વદા વસતુ સર્વદાદરાત્॥ ૫॥

સચ્છાત્રવૃન્દં યદપાઙ્ગદૃષ્ટયા
ષટ્શાસ્ત્રવેદાકલનક્ષમં સ્યાત્ ।

તેભ્યો મહદ્ભયોઽખિલગૂસુરેભ્યો
નમો નમો ભાગવતોત્તમેભ્યઃ॥ ૬॥

શ્રીવેઙ્કટેશ્વરશતકમ્

શ્રીવેઙ્કટેશ્વર મયા ક્રિયતેઽધુના તે ।
વિજ્ઞાપના સુમહતી ભૃણુ તાં દયાલો ।

કૃત્વાપરાધમનિશં  શરણાગતં માં
રક્ષસ્વ દેવ કૃપયા ક્ષમયા ચ યુક્તઃ॥ ૭॥

શ્રીવેઙ્કટેશ્વર વિભો મયિ તેઽનુકમ્પા
યદ્યસ્તિ સંસ્તુતિમહં કરવાણિ શક્ત્યા ।

નો ચેત્ કથં સુરવરૈર્મનસોઽપ્યગમ્યાં
બ્રહ્માદિભિશ્ચ વચસઃ પ્રભવામિ કર્તુમ્॥ ૮॥

શ્રીવેઙ્કટેશ્વર વિમો ભવતા પ્રણીતં
કર્માખિલં ન સુકરં ચિદભૂદવેદ્યા ।

મત્વાપ્યશક્યમિતિ તે ભજનં પ્રપત્તું
સ્મૃત્વા દૃઢોઽસ્મિ ચરમં વચનં તવાહમ્॥ ૯॥

શ્રીવેઙ્કટેશ્વર વિભો ન મયાપ્યધીતં
તપ્તં તપો ન હિ હુતં ન ચ નાસ્તિ દત્તમ્ ।

આરાધનં ન વિધિના કૃતમેવ તે માં
ચિત્રાડવાસ કૃપયા પરિપાહિ દીનમ્॥ ૧૦॥

શ્રીવેઙ્કટેશ્વર વિભો ભવતા ચ સર્વં
જ્ઞાતં મયા ન હિ મદસ્તિ સમોઽધિકો વા ।

ત્રાતાપ્યયં મદવનીય ઇતીહ લોકે
ચિત્રાડવાસ પરિપાલય માં દયાલો॥ ૧૧॥

શ્રીવેઙ્કટેશ્વર વિભો કરણત્રયેણ
કાલત્રયે દુરિતમેવ કૃતં મયાસીત્ ।

તસ્માન્નિવારણકૃતે તવ ચાસ્તિ શક્તિ-

ર્વિષ્ણો   વિમોચયતુ માં દુરિતાત્ કૃપા તે॥ ૧૨॥
શ્રીવેઙ્કટેશ્વર કૃતા ભવતા પ્રતિજ્ઞા
મામેકમેવ શરણં વ્રજ સર્વધર્માન્ ।

ત્યક્ત્વાથ સર્વદુરિતાદપિ મોક્ષયિષ્યે
ત્વામેવ ચાહમિતિ યા નનુ મા શુચસ્ત્વમ્॥ ૧૩॥

શ્રીવિઙ્કટેશ્વર નિશમ્ય તવ પ્રતિજ્ઞાં

તાં પ્રત્યયાત્ પદમહં શરણં પ્રપન્નઃ ।
માં પાહિ સર્વદુરિતાત્ પરિમોચયિત્વા
ચિત્રાડવાસ ભગવન્ ભવ સત્યસન્ધઃ॥ ૧૪॥

શ્રીવેઙ્કટેદવરભુજાન્તરમાસ સદ્મ
યસ્યાસ્તુ જન્મ વસુધા તવ ધામ ચેષ્ટમ્ ।

યદ્વીક્ષણાશ્રયમિદં જગતાં ત્રયં સ્યા-
દ્બદ્ધસ્ત્વયામ્બુધિરમન્થિ ચ યત્કૃતેઽભૂત્॥ ૧૫॥

શ્રીવેઙ્કટેશ્વર વિભો દયિતાં શ્રિયં તાં
રૂપેણ ચેષ્ટિતગુણૈર્ભવતોઽનુરૂપામ્ ।

ત્વદ્વલ્લભાં ભગવતી કૃપયા શ્રિતાના-
મિષ્ટાર્થદામુદધિજાં પ્રણમામિ નિત્યમ્॥ ૧૬॥

શ્રીવેઙ્કટેશ્વર વિભો કૃપણાય મહ્યં
દાતું ત્વમર્હસિ ધિયં ગુણકીર્તને તે ।

ચિત્રાડવાસ શરણાગતવત્સલત્વાત્
ત્વત્પાદપદ્મમનિશં શરણાગતોઽસ્મિ॥ ૧૭॥

શ્રીવેઙ્કટેશ્વર જનાર્દન વાસુદેવ
ગોવિન્દ માધવ હરેઽચ્યુત કૃષ્ણ વિષ્ણો ।

શ્રીકેશવ ત્રિભુવનેશ મુકુન્દ  રામ
નારાયણેતિ સતતં સ્મરણં કરિષ્યે॥ ૧૮॥

શ્રીવેઙ્કટેશ્વર વિભો શરણાગતસ્ય
ચિત્તે મમાસ્તુ સતતં તવ પાદભક્તિઃ ।

સંસારસાગરવિતારણમિચ્છતાં નૌ-
ર્મોહાન્ધકારવિનિવારણસૂર્યરશ્મિઃ॥ ૧૯॥

શ્રીવેઙ્કટેશ્વર ભવચ્ચરણારવિન્દ
ધ્યાનામૃતામ્બુધિવિગાહનનિર્મલાત્મા ।

બ્રહ્માદિભિસ્તવ કૃપારહિતૈર્યદીદૃગ્-
ગચ્છામ્યગમ્યપદમન્યજનૈઃ કદા તે॥ ૨૦॥

શ્રીવેઙ્કટેશ્વર સુદર્શનપાઞ્ચજન્યૌ
પઞ્ચાયુધાન્યહમનન્યમનાઃ સ્મરામિ ।

કૌમોદકીપ્રવરનન્દકદીપ્ય શાર્ઙ્ગા - (નન્દકદીપ્ર)

ણ્યજ્ઞાનકાણ્ડપટુદૈત્યનિબર્હણાનિ॥ ૨૧॥
શ્રીવેઙ્કટેશ્વરવિભું શિરસા નમામિ
ધ્યાયામ્યનન્યમનસા વચસા વદામિ ।

ચિત્રાડવાસમુરસા શ્રિયમાદધાનં
હસ્તદ્વયેન કુસુમૈરપિ પૂજયામિ॥ ૨૨॥

શ્રીવેઙ્કટેશ્વરવિભું જગતિ સ્થિતાનાં
સંસારમાકલયતાં મનસાપ્યસારમ્ ।

હિંસાકરાસુરતમિસ્રનિરાસહંસં   (સૂર્યઃ)
કંસાસુરારિમનિશં શિરસા નમામિ॥ ૨૩॥

શ્રીવેઙ્કટેશ્વર વિભો પરિપાહિ માં ત્વં
વેતણ્ડદૈત્યવરદણ્ડનપણ્ડિતસ્ય ।

કોદણ્ડદણ્ડપટુખણ્ડનશૌણ્ડશુણ્ડા-
દોર્દણ્ડમણ્ડિતસુદર્શનકાણ્ડજાબ્જઃ॥ ૨૪॥

શ્રીવેઙ્કટેશ્વર વિભો ભવતઃ પ્રભાવાત્
શૈલીં  તનું ચરણયો રજસાપ્યહલ્યા ।

ત્યક્ત્વાથ ગૌતમમગાન્મુદિતા સતી ત-
ત્પાદારવિન્દમનિશં કલયામિ ચિત્તે॥ ૨૫॥

શ્રીવેઙ્કટેશ્વર વિભો પ્રવદન્તિ ધીરા
નીલાદ્રિવેઙ્કટમહીધ્રપતિપ્રસિદ્ધૌ ।

દ્વાવત્ર તૌ પતિતપાવનદીનબન્ધૂ
ત્વામિત્યયં તુ શરણાગતરક્ષકાખ્યઃ॥ ૨૬॥

શ્રીવેઙ્કટેશ્વર વિભો ભવતોઽત્ર લોકે
દીનાર્ત (અપરાધી) મન્તુકરપાલનતત્પરત્વાત્ ।

નીલાદ્રિવેઙ્કટમહીપતિનામધેયમ્ ।
ત્વામેવ તત્ત્રિવિધરૂપમહં વદામિ॥ ૨૭॥

શ્રીવેઙ્કટેશ્વર વિભો ન ગજાવલિં  ચ
ન સ્યન્દનાનિ ન ભટાન્ન તુ વાજિરાજિમ્ ।

યાચે પ્રસાદમવનં ભવતઃ ક્ષમાં ત્વાં
ચિત્રાડવાસ ભગવન્ ત્રિવિધાત્મકોઽહમ્॥ ૨૮॥

શ્રીવેઙ્કટેશ્વર કૃતા ભવતે પ્રતિજ્ઞા
નીલાદ્રિરાયવિભુના ક્ષયવત્સરે તુ ।

ક્ષેત્ર સ્થિતં યુધિ પરત્ર હૃતં ખલૈસ્તે
દત્તં ભવેદિતિ મયા કુરુ સત્યસન્ધમ્॥ ૨૯॥

શ્રીવેઙ્કટેશ્વર કલૌ ભવતા સમોઽપિ
દેવો ન હીતિ વિદિતા ભુવિ સમ્પ્રતીતિઃ ।

ચિત્રાડધામનિલયસ્ય સમા દશાષ્ટૌ
યાતા હ્રિયા વિરહિતસ્ય તવાદ્ય વિષ્ણો॥ ૩૦॥

શ્રીવેઙ્કટેશ્વર વિભો તવ ચાગ્રપત્ન્યો
રેકા ચલાગ્રમહિષી ચ કથં સ્થિરાભૂત્ ।

અન્યા સ્થિરાપિ ચપલા કથમાસ ચિત્રં-
શ્રીભૂમિદેવિસહિતઃ ખલુ તિષ્ઠસીહ॥ ૩૧॥

શ્રીવેઙ્કટેશ્વર ભુવસ્તનયોઽપવાર્તા (ભુવસ્તવયોઽપવાહ)
તસ્યાવનિં  ક્ષિતિપતિસ્તમસૂયયેવ ।

હૃત્વાપિ ભીમવરકોઽપિ નિવાસિનસ્ત્વં
શક્તોઽસિ વેઙ્કટપતિર્વિલયેઽપિ   નૂનમ્॥ ૩૨॥ (વિષયેઽપિ નૂનં)

શ્રીવેઙ્કટેશ્વર વિભો ભવદીયવર્ગં
યે વિદ્વિષન્તિ નનુ તાન્ વિગતાન્ કરોષિ ।

ચિત્રાડવાસ ભવતિ પ્રતિપત્તિયુક્તા
યે તાન્ કરોષિ સસુખાનિહ સમ્પદા ત્વમ્॥ ૩૩॥

શ્રીવેઙ્કટેશ્વર વિભો મમ દુષ્કૃતાદ્વા
ક્ષેત્રં ખલૈરપહૃતં સ્થિતમન્યદેશે ।

યદ્યસ્તિ તેઽદ્ય મહિમા તદપિ સ્વદેશે
નીલાદ્વિરારાડ્ર વિતરતિ સ્વયમેવ રાજા॥ ૩૪॥

શ્રીવેઙ્કટેશ્વર યુવા ખલુ સમ્પ્રતિ ત્વ-
મષ્ટાદશાબ્દવયસા સહિતોઽસિ દેવ ।

સંસ્થાપનાત્ પ્રભૃતિ વા તવ ચિત્રવાડ-
ગ્રામે હ્રિયા વિરહિતોઽસિ લભસ્વ માનમ્॥ ૩૫॥

શ્રીવેઙ્કટેશ્વર વિભો ભવ સુપ્રસન્નઃ
સ્વપ્નેઽથવાવનિપતેરપિ બોધય ત્વમ્ ।

શક્તિર્ન તે મદવને કિમુ ચિત્રવાડ-
ક્ષેત્રં પ્રદાતુમિતિ મેઽવનિચક્રવર્તિન્  ॥ ૩૬॥

શ્રીમદ્વેઙ્કટશબ્દપૂર્વવિલસન્નીલાદ્રિરાર્યપ્રભુ-
ર્દાસસ્તે ખલુ વેઙ્કટેશ્વરનિજસ્સ્વામી ભાવાંસ્તસ્ય ચ ।

દત્તાસ્મૈ ભવતાન્યરાજ્યવસુધા તુભ્યં ન તેનાવનિ-
ર્ભો ચિત્રાડનિવાસિને જનપદે સ્વીયે નિજસ્વામિને॥ ૩૭॥

શ્રીવેઙ્કટેશ્વર વિભો વૃષવત્સરે તુ
ન્યાયાદહં સ્વપરરાષ્ટ્રભુવા યુતોઽસ્મિ ।

ચિત્રાડદેવ કૃપયા ન મયીતિ યેન
ક્ષેત્રં ન દત્તમધુનાપિ સવિસ્મિતોઽભૂત્॥ ૩૮॥

શ્રીવેઙ્કટેશ્વર ભુવા સહિતો ભવાદ્ય
તત્ત્વં પ્રબોધ્ય નિજદેશપતેઃ સ્વદેશે ।

સુક્ષેત્રમેવ ભવતેતિ ચ દીયતાં મે
સમ્પ્રાર્થય ત્વમથવાર્જય પૌરુષેણ॥ ૩૯॥

શ્રીમદ્રાવુકુલોદ્ભવઃ સ ગુણવાન્ શ્રીવેઙ્કટાદ્રિં  ગતઃ
તત્રાસીન્નિજદૈવમેવ શરણં પ્રાપ્તઃ પુનર્લક્ષ્મણઃ ।

વત્સં ગૌરિવ ધાવતીતિ વિદિતન્યાયેન તસ્માદ્ગિરે
રાયાતઃ સ તુ ચિત્રવાડનગરં નૂનં સ્વદાસાસ્પદમ્॥ ૪૦॥

શ્રીવેઙ્કટેશ્વર વિભો જલધૌ નિભગ્ન-
સ્ત્વં મીનરૂપમુપલભ્ય જગદ્ધિતાર્થમ્ ।

બ્રહ્માખિલં કમલજાય દદાસિ ભૂય-
શ્ચિત્રાડવાસ ભવતઃ પરમા હિ શક્તિઃ॥ ૪૧॥

શ્રીવેઙ્કટેશ્વર વિલો કમઠ પ્રભુત્વાત્
પૃષ્ઠે મહીં  ધૃતવતઃ કૃપયાશ્રિતેષુ ।

ચિત્રાડધામ્ન્યવનિરેવ ન તેઽસ્તિ કિં  વા
શક્તઃ કથં મદવને વદ સમ્પ્રતિ ત્વમ્॥ ૪૨॥

શ્રીવેઙ્કટેશ્વર વરાહતનુર્નિમગ્નાં 
રત્નાકરે ધરણિમુદ્ધૃતવાન્ કિલ ત્વમ્ ।

કિઞ્ચનયા સહ રતિં  પ્રતિલભ્ય સૂનુ-
મુત્પાદ્ય કિં  હ્રિયમવાપ્ય ન યાચકોઽસિ॥ ૪૩॥

શ્રીવેઙ્કટેશ્વર યથા નરસિંહમૂર્તિ    -
સ્ત્રાતું કયાધુસુતમુત્તમભક્તિયુક્તમ્ ।

પાતું ભવાર્તનિજભક્તજનાંસ્તથાસ્માં
શ્ચિત્રાડધામ્નિ વસતિં  ગતવાનસિ ત્વમ્॥ ૪૪॥

શ્રીવેઙ્કટેશ્વર પુરન્દરશત્રુસત્રે
ત્વં વામનત્વમુપલભ્ય બલેર્ધરિત્રીમ્ ।

લબ્ધ્વા ચ તાં મઘવતે પુનરેવ દત્ત્વા
લક્ષ્મ્યા હ્રિયાપિ સહિતઃ કિભયાચકસ્ત્વમ્॥ ૪૫॥

શ્રીવેઙ્કટેશ્વર ભવાન્ ખલુ ભાર્ગવઃ સન્
રામઃ પુરાર્જુનમરિં   કિલ કાર્તવીર્યમ્ ।

નિર્જિત્ય   ભૂમિમખિલામપિ કશ્યપાય
પ્રાદાદથામ્બુધિભુવં પ્રતિ યાચકઃ કિમ્॥ ૪૬॥

શ્રીવેઙ્કટેશ્વર વિભો શરણં પ્રપદ્યે
પાદૌ તવાહમધુના ભવ રક્ષકો મે ।

રામો યતઃ ખલુ વિભીષણરક્ષસે વં
દત્ત્વાભયં પુનરપિ પ્રદદાસિ લઙ્કામ્॥ ૪૭॥

શ્રીવેઙ્કટેશ્વર ભવાન્ ખલુ રામરૂપં
ધૃત્વાવનાય જગતસ્તુ તવાગ્રજોઽભૂત્ ।

કૃષ્ણાવતારવત એવ સવિશ્વરૂપ-
સ્વાતું સ્થિતોઽસિ નિખિલાન્ ખલુ ચિત્રવાટે ॥ ૪૮॥

શ્રીવેઙ્કટેશ્વર વિભો સુગતાવતારઃ-
કૃત્વા  સુશાસ્ત્રમપિ મોહયિતું જનાંસ્ત્વમ્ ।

શક્તોઽદ્ય સૌગતબુધાન્ સુગતાન્ કરોષિ
ત્વં પાહિ માં સ કૃપયા શરણાગતં તે॥ ૪૯॥

શ્રીવેઙ્કટેશ્વર વિભો કલિકાવતારં
ગત્વાધિરુહ્ય હયમુત્તમમેવ વિષ્ણો ।

ધૃત્વાસિમાશુ કલિકિન્કરકન્ધરાણિ
છિત્ત્વાવનિં  સુખવતીમનિશં કરોષિ॥ ૫૦॥

શ્રીવેઙ્કટેશ્વર વિભો તવ વત્સલત્વ

જ્ઞાનાદિદિવ્યગુણષટ્કવિરાજિતત્વાત્ ।
ત્વં પાહિ વીક્ષ્ય પતિતં કૃપયાતિદીનં
કામાદિદોષરિપુષટ્કપરાજિતં મામ્॥ ૫૧॥

શ્રીવેઙ્કટેશ્વર જનાનસિ પાતુકામ-
સ્ત્વાર્ચાત્મનાવતરિતઃ કૃપયાસ્મદાદીન્ ।

ક્ષેત્રેષુ રઙ્ગવૃષશૈલગજાદ્રિભદ્ર
નીલાચલપ્રમુખદિવ્યનિકેતનેષુ॥ ૫૨॥

શ્રીમદ્વેઙ્કટશૈલરાણ્મમ હરેશ્ચિત્રાડવાસપ્રભો (હરિશ્ચિત્રાડવાસપ્રભુઃ)
કામારણ્યદવાનલોદ્ભવમહાક્રોધાનલાસારદઃ ।

લોભાસારદમેઘવાતપટલો મોહપ્રવાતાહિરા-
ણ્માત્સર્યાહિખગેશ્વરો મદમહામાતઙ્ગકણ્ઠીરવઃ ॥ ૫૩॥

શ્રીવેઙ્કટેશ્વર મમ પ્રબલૌ રિપૂ દ્વૌ
દેહાભિમાનજનિતૌ જગતિ પ્રસિદ્ધૌ ।

જ્ઞાનાસિનાતિનિશિતેન નિકૃન્તનીયૌ
વૈરાગ્યખેદમુપગૃહ્ય કદા ભવેતામ્॥ ૫૪॥

શ્રીવેઙ્કટેશ્વર વિભો નિખિલાવ્જજાણ્ડ-
જન્મસ્થિતિપ્રલયકારણમપ્રમેયમ્ ।

વેદા રુવન્ત્યકૃતકાઃ સ્મૃતયો ભવન્તં
નારાયણં પરમપૂરુષમાહુરાર્યઃ ॥ ૫૫॥

શ્રીવેઙ્કટેશ્વર ભવાન્ પુરુષાત્ પરસ્માત્
વ્યૂહૈરવાતરદજાણ્ડકટાહમધ્યે ।

સઙ્કર્ષણાખ્યરવિમણ્ડલવાસુદેવ
પ્રદ્યુમ્રનામભિરતો હ્યનિરુદ્ધનામા॥ ૫૬॥

શ્રીવેઙ્કટેશ્વર ભવદ્વિભવાવતારાઃ
શ્રીરામકૃષ્ણનરસિંહવરાહમુખ્યાઃ   ।

પર્યાપ્નુવન્ત્યમરસાધુજનાવનાય
દુષ્ટક્ષિતીશજનદૈત્યનિબર્હણાય॥ ૫૭॥

શ્રીવેઙ્કટેશ્વર વિભોઽખિલદેવદેવ
ક્ષીરેષુ સર્પિરિવ   વહ્નિરિવેન્ધનેષુ ।

દેહાન્તરાત્મસુ નિવિષ્ટસદન્તરાત્મા

શાસ્તાસિ ભૂતનિવહસ્ય ચરાચરસ્ય॥ ૫૮॥
શ્રીવેઙ્કટેશ્વર હરે શ્રિતવત્સલત્વા
લ્લોકેઽસ્મદાદ્યખિલદીનજનાવનાય ।

ગ્રામાગ્રહારપુરવેશ્મનદીવનાદ્રિ-
ષ્વર્ચાત્મનાવતરિતઃ સુલભોઽખિલાનામ્॥ ૫૯॥

શ્રીવેઙ્કટેશ્વર જલાંશુકધૂપદીપ-
નૈવેદ્યપુષ્પમુખવાસફલાર્પણાદ્યૈઃ ।

પ્રીતઃ કુચેલમુનયેઽપિ યથાસિ પૂર્વં
દાતા ભવાદ્ય નિજભક્તજનાય લક્ષ્મ્યાઃ॥ ૬૦॥

શ્રીવેઙ્કટેશ્વર વિભો ભવદીયસદ્મ
સમ્માર્જનામ્બુપરિષેચનલેપનાદ્યૈઃ ।

સ્તોત્રાભિવન્દનપરિક્રમણપ્રમોદ-
વીક્ષાદિકર્મભિરકિઞ્ચનરક્ષકોઽસિ॥ ૬૧॥

શ્રીવેઙ્કટેશ્વર કુશેશયસન્નિકાશ-
સ્વાસ્યશ્રિયા હસિતશારદશીતરશ્મિઃ ।

સીતાશયા ચ પિશિતાશવિનાશનેશઃ
કીશેશસંશયનિરાસશરાસનોઽસિ॥ ૬૨॥

ઇન્દિરાહ્રુદરવિન્દ  મન્દિર
કુન્દસુન્દરશુભાઙ્ગમણ્ડન  ।

નન્દનન્દન મુકુન્દ  વન્દનં
કુર્મહે શ્રિતજનસ્ય ચન્દન॥ ૬૩॥

ઇન્દ્રાદિવૃન્દારકવન્દિતાઙ્ઘ્રિં 
ચન્દ્રાનનં ચન્દનચર્ચિતાઙ્ગમ્    ।

ગોવૃન્દવૃન્દાવનસઞ્ચરન્તં
ગોવિન્દમીડે ભુજગાચલેન્દ્રમ્॥ ૬૪॥

શ્રીમદ્વેઙ્કટનાયક દ્રુપદજાપ્રહ્લાદવેતણ્ડરાટ્-
કાલિઙ્ગાહિવિભીષણામરગણાહલ્યામ્બરીષાદયઃ  ।

ગોપીગોકુલગોપવૃન્દહરિરાટ્કાકાર્જુનેન્દ્રાદય -
શ્ચૈતે તે શરણાગતાર્તિહરણે   સન્ત્યેવ મે સાક્ષિણઃ॥ ૬૫॥

venkaTeshvarashatakam.pdf 9



શ્રીવેઙ્કટેશ્વરશતકમ્

શ્રીવેઙ્કટેશ્વર વિધુન્તુદચૈદ્યનક્ર-
દૈત્યાદિદુષ્ટરિપુકન્ધરકર્તનાય ।

પાણૌ બિભર્ષિ  નિશિતં ચ સુદર્શનં યત્
તસ્મૈ નમોઽસ્તુ સતતં તમસો નિહન્ત્રે॥ ૬૬॥

અણ્ડજેન્દ્રનગમન્દિરાવમાં-
મણ્ડજેન્દ્રતુરગાભિમણ્ડિત ।

કુણ્ડલીન્દ્રશયન સ્વવાહિની-
મણ્ડલેન્દ્રકૃતદૈત્યદણ્ડન॥ ૬૭॥

ઇન્દિરાસખમન્દિરાવ માં- (સુખમન્દિરાવ)
પણ્ડિતેન્દ્રનતસુન્દરાઙ્ગ્ધ્રિક્  ।

પુણ્ડરીકજભવેન્દ્રવન્દિત
ખણ્ડિતાસુરવિરોધિકન્ધર॥ ૬૮॥

નારદસંસ્તુતદિવ્યગુણાકર
ક્ષીરપયોનિધિમધ્યનિકેતન ।

નીરદસન્નિભગાત્રમનોહર
વેઙ્કટનાયક મામવ માધવ॥ ૬૯॥

કમલાસનદિનુતામલગુણવૈભવચરિતં
કમલાકરવિલસત્પદકમલાનતવિબુધમ્ ।

અચલારુણકમલાકૃતિકરપીડિતચરણં
ભજ માનસ ભુજગાધિપગિરિનાયકમધુના॥ ૭૦॥

પન્નગેન્દ્રગિરિમસ્તકાલયે
દાનવેન્દ્રકુલપર્વતાશનિઃ ।

કોસલેન્દ્રકુલવાર્ધિચન્દ્રમા 
રાઘવેન્દ્ર પરિપાલયાદ્ય મામ્॥ ૭૧॥

તરુણારુણકિરણારુણકરપઙ્કજયુગલં
વરુણાલયતરુણીમણિજનનાકરચરણામ્ ।

કરુણાકરમરુણાધરમલિકુન્તલમનિશં
ભજ માનસ ફણિરાડ્ગિરિશિખરાલયમનઘમ્॥ ૭૨॥

અરિકેતનકુલિશાઙ્કુશજલજામ્બુજકલિતં
કલિકલ્મષવિનિવારણપટુવાહિનિજનકમ્ ।

જનકાધિપતનયાકરકમલામ્બુજલલિતં
કરવાણિ સુચરણં તવ શરણં સુમસુગુણમ્॥ ૭૩॥

કરુણાકરવિનતાસુતતુરગાવનચતુરં-
ચતુરાનનનુતવૈભવફણિરાઙ્ ગિરિનિલયમ્ ।

રજસા વરતરુણીકૃતદૃષદદ્ભુતચરિતં
કરવાણિ ચ ચરણં તવ શરણં સુમસુગુણમ્॥ ૭૪॥

વિધિનિર્મિતભુવનત્રયપદવિક્રમકલિતં 
ખરદૂષણશુકસારણતરુખણ્ડનપરશુમ્ ।

દશકન્ધરકદળીતરુવનભઞ્જનપવનં
પવનાત્મજવિનુતં તવ ચરણં સુરશરણમ્॥ ૭૫॥

ચરણદ્વય ગમનં કુરુ હરિમન્દિરમભિતઃ
કમલાપતિચરણં કરયુગલાર્ચય સતતમ્ ।

નયનદ્વય ભગવન્મુખમવલોકય સુભગં
ભજ માનસ ભુજગાધિપગિરિરાટ્પદકમલમ્॥ ૭૬॥

રસને પિબ મમ માધવસુકથામૃતમધુના
શ્રવણે ભવહરણાચ્યુતચરિતં બહુ શ‍ૃણુતમ્ ।

નતિમાચર મધુસૂદનપદયોઃ શિર ઉભયો-
ર્ભજ માનસ ફણિરાઙ્ ગિરિશિખરાલયચરણમ્॥ ૭૭॥

ચરિતં મમ કથિતં તવ વિદિતં નનુ વિતતં
દુરિતં હર મુદિતં કુરુ હિતમાચર સતતમ્ ।

વરવેઙ્કટગિરિનાયક સુર મામવ શરણા-
ગતમચ્યુત કલયામલમનિશં સુરવિનુતમ્॥ ૭૮॥

પ્રાયો વસન્તતિલકાભિધવૃત્તજાત-
પદ્યાન્યનેકવિધલક્ષણલક્ષિતાનિ ।

સન્તીહ વેઙ્કટમહીધ્રપતિમભાવાત્
શબ્દાર્થલક્ષણવિદાં શતકેઽસ્તિ તોષઃ॥ ૭૯॥

ચિત્રાદગ્રામવાસી ઘનરુચિરતનુઃ પાર્શ્વયોર્વિદ્યુદાભ  -
શ્રીભૂદેવીસમેતઃ તરણિશશિલસચ્ચક્રશઙ્ખોર્ધ્વપાણિઃ ।

ભક્તેભ્યો વેઙ્કટેશો વિલસતિ ચરણપાવૃતોરુસ્થિતાભ્યાં
હસ્તાભ્યામાશ્રિતેભ્યઃ પ્રવિતતવિરજાગાધમુક્તિપ્રદેશઃ (?) ॥ ૮૦॥

પુંસોઽર્થંશ્ચતુરોઽપિ મોક્ષસહિતાન્ ધર્માર્થકામાન્ દિશન્
યસ્મિન્ યસ્ય મનોરથો યદિ ભવેત્તં તસ્ય ધર્માદિકમ્ ।

દાસાન્નસ્તવ ચિત્રવાટનિલય શ્રીવેઙ્કટાદ્રીશ્વર
શ્રીભૂદેવિલસત્સુપાર્શ્વયુગલ ત્રાહિ પ્રસાદાર્થિનઃ  ॥ ૮૧॥

ચિત્રં તેઽપ્યધુના કુચેલમુનયે દાતાસ્યનલ્પશ્રિયો
ભિક્ષિત્વામરવૈરિણં મઘવતે ત્રૈલોક્યરાજ્યશ્રિયઃ ।

ક્ષેત્રં યદ્યપિ વેઙ્કટાચલપતે ચિત્રાટવાસસ્ય તે
નાદત્તં ભુવિ નોપતિષ્ટત ઇતિ ન્યાયઃ કથં સ્યાન્મૃષા॥ ૮૨॥

બ્રહ્માણ્ડોદરસંસ્થિતાખિલજનત્રાણાય રઙ્ગસ્થલે
સૌલભ્યાદિગુણાન્વિતઃ ફણિપતેર્ભોગે શયાનઃ સ્થિતઃ ।

ત્વં નાભીકમલોદ્ભવાદ્વિખનસઃ સઞ્જાતવેદસ્તુત-
શ્શ્રીભૂદેવિકરાર્પિતાત્મચરણશ્રીરઙ્ગરાણ્મામવ   ॥ ૮૩॥

વિશ્વસ્યાવનકર્મણે દિખનસા સમ્પ્રાર્થિતઃ   સાત્વતાં
વંશે ચાનકદુન્દુભેર્જનિમગાઃ કૃષ્ણાત્મના યઃ પુરા ।

દાતુશ્ચેતસિ તત્ત્વચિન્તનવશાત્ સઞ્જાતવૈખાનસ- (ધ્યાતશ્ચેતસિ)
શ્રૌતારાધનરાધિતઃ સ સતતં શેષાદ્રિરાણ્મામવ॥ ૮૪॥

વેદાઙ્ગપ્રવિરાજમાનગરુડારૂઢોઽઞ્જસા  ગાં ગતો
વેતણ્ડાર્તિ  નિવારણાય મકરં ચ્છિત્ત્વારિણા યઃ સ્વયમ્ ।

વેતણ્ડાચલમસ્તકે વરદરાજાખ્યાતનામ્ના સ્થિતઃ ।
સ ત્વં વેઙ્કટનાયકાશ્રિતજનત્રાતા ભવાદ્ય પ્રભો॥ ૮૫॥

સીતાલક્ષ્મણમધ્યભાગવિલસન્મૂર્ત્યા ઘનશ્યામલઃ
કોદણ્ડેન સ ખણ્ડિતામરરિપુઃ સરક્ષિતારવણ્ડલઃ ।

રક્ષોવાનરરાજયોરવરજૌ સંરક્ષિતૌ ચ ત્વયા
શ્રીમદ્વેઙ્કટનાયક ત્વમધુના ભદ્રાદ્રિરાણ્મામવ॥ ૮૬॥

યસ્ત્વં શ્રીબલભદ્રરામસહિતસ્ત્વદ્દર્શનાયાગતાન્
દાસાંસ્તાન્ પતિતાનપિ ત્રિજગતાં નાથઃ સુભદ્રાન્વિતઃ ।

ક્ષેત્રે શ્રીપુરુષોત્તમે સ્થિતિમગાઃ પાતું પ્રસાદાન્મુદા
સ ત્વં વેઙ્કટનાયકાદ્ય કૃપણં નીલાદ્રિરાણ્મામવ॥ ૮૭॥

સ્મરામિ મનસા શ્રિયા સકલલોકમાત્રા સ્થિતં

વદામિ વચસા ભુવાપ્યખિલલોકધાત્રાશ્રિતમ્ ।
નમામિ શિરસા ગુરું ત્રિજગતાં સુસંરક્ષકં
સદા પરિચરામ્યહં વૃષગિરીશમિષ્ટપ્રદમ્॥ ૮૮॥

કલયે સતતં વૃષશૈલપતિં
કલિદોષહરં કરુણાજલધિમ્ ।

કમનીયવપુઃકલિતં સરમં
કમલાલયવક્ષસમાધિહરમ્॥ ૮૯॥

કમલાયતાક્ષમમલાત્મવૈભવં
વિમલામ્બુજાસ્યમતુલાખિલામરમ્ ।

તરસા નમામિ શિરસા ચ વેઙ્કટં
મનસા ભજામિ વચસા સ્તવીમ્યહમ્॥ ૯૦॥

શ્રીમદ્વેઙ્કટનાથ તે યદિ કૃપા દીનો ધનાઢ્યો ભવેત્
નો ચેત્તદ્વિપરીતવાનિતિ બુધાઃ પ્રાહુર્વિશિષ્ટાદયઃ    ।

રક્ષાં યસ્ય કરોમિ તસ્ય કૃપયા વિત્તં હરામીતિ ય-
ત્તથ્યં તદ્વચનં હરે પ્રિયતરં નાન્યસ્ય વિત્તં તવ॥ ૯૧॥

મૂકો વદત્યનિશમેવ નિરીક્ષતેઽન્ધો
પઙ્ગુર્ગતિં   પ્રલભતે બધિરઃ શ‍ૃણોતિ ।

દીનોઽપ્યતીવ ધનવાન્ ભવતઃ પ્રસાદા-
ન્નૈતન્મૃષા ભવતિ વેઙ્કટશૈલનાથ॥ ૯૨॥

સપ્તપ્રાકારભૂતાવનિધરવરશેષાદ્રિકૂટાધિરૂઢ-
શ્રીદેવીમન્તરા ભૂરમણિમપિ લસન્નીલમેઘોજ્જ્વલાઙ્ગઃ  ।

શ્રીમન્નીલાદ્રિરામપ્રભુવરનગરપ્રાન્તદેશે વિરાજત્
ચિત્રાટગ્રામવાસી મમ ભવતુ મુદે વેઙ્કટેશો મુકુન્દઃ ॥ ૯૩॥

સનકાદિયોગિવર્યૈરનવરતસેવ્યમાનપદપદ્મ ।
ચિત્રાટનગરવાસિન્ ક્ષિપ્રં મે પ્રદિશ પાદભક્તિં  તે॥ ૯૪॥
મિત્રાબ્જનેત્રસુભગઃ સુત્રામાદ્યમરવિનુતચારિત્રઃ ।
ચિત્રાટવેઙ્કટેશઃ સુત્રાસિતદેવતારિરવતાન્મામ્॥ ૯૫॥
બ્રહ્મેશાનસુરેશમુખ્યવિબુધૈર્માન્યૈઃ સુમાન્યો દિશા-

વલ્યાખણ્ડલપૂર્વદેવનિવહૈર્માન્યૈઃ સુમાન્યોઽપિ સન્ ।

હે ચિત્રાટનિવાસ વેઙ્કટપતે નીલાદ્રિરાયપ્રભો-
ર્દેશે પુણ્ય જનૈરમર્ત્યચરિતૈર્માન્યો હ્યમાન્યઃ કથમ્॥ ૯૬॥

શાખા યસ્ય તુ તૈત્તરીયવિદિતા સૂત્રં ચ વૈખાનસં
ગોત્રં ગૌતમમાહુતિશ્ચ  હવિષાં યાગાઃ શ્રુતિર્યાજુષી  । (હુતિશ્ચ )

કાલોઽયં નિગમાગમપ્રવચનૈર્વિદ્યાર્થિનાં     યાપિતઃ
સ્વાચાર્યસ્તુ પિતા પિતામહનિભઃ શ્રીપદ્મનાભાહ્વયઃ॥ ૯૭॥

શ્રીમદ્ગૌતમગોત્રજસ્ય વિદુષોઽનન્તાર્યનામ્નો ગુરો-
સ્તસ્યાહં નરસિંહનામવિદિતઃ   શિષ્યસ્તુરીયોઽનુજઃ ।

શ્રીમદ્વેઙ્કટનાયકાસ્પદમિદં હૃદ્યં સતાં શ‍ૃણ્વતાં
પદ્યાનાં શતકં ચકાર વિદુષાં વિદ્યાનવદ્યાત્મનામ્॥ ૯૮॥

શ્રીભૂદેવીસમેતાય ભક્તાભીષ્ટપ્રદાયિને ।
ચિત્રાટાખ્યપુરેશાય વેઙ્કટેશાય મઙ્ગલમ્ ॥ ૯૯॥
ઇતિ શ્રીવેઙ્કટેશ્વરશતકં સમ્પૂર્ણમ્ ।

